
                  Д О: 

                                               ПРЕТСЕДАТЕЛОТ НА СОБРАНИЕТО 

                                                       НА РЕПУБЛИКА МАКЕДОНИЈА 

 

 

 

 

 

 Врз основа на член 71, став 1 од Уставот на Република Северна 

Македонија и членовите 132, 137 и 170 од Деловникот на Собранието на Република 

Македонија, Ви поднесуваме Предлог на закон за дополнување на Законот за 

облигационите односи, по скратена постапка. 

 

                                                                                            

  ПРАТЕНИЦИ: 

 

__________________________________________________ 

 

__________________________________________________ 

ВОВЕД 

 

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 

ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ 

Паричните облигациони односи, заедно со делот кој го уредува затезната 

камата, имаат свое влијание врз економската и финансиската сфера во државата 

па заради таа цел овие одредби најпрво мораат да бидат предмет на уредување 

на законот. 

Непреченото и ефикасно одвивање на прометот на стоки и услуги како 

обврска која за Република Македонија произлезе од Спогодбата за стабилизација  

асоцијација, преку измена и дополнување на овој закон во 2008 година, доведе до 

усогласување на македонското законодавство со правото на Европската Унија 

преку  транспонирање на европските директиви, начела на европското договорно 

право, правото за надомест на штета и компаративни искуства од Република 

Словенија и Хрватска со кои се дорегулираа определени прашања, меѓу кои и 

правилата за казнената камата во должничко-доверителските односи. 

Обврските од долговите кои начесто се за комунални услуги, вода, струја, 

парно, телекомуникациски услуги и слично, граѓаните-должници  ги доведуваат во 

должничко ропство кое трае со децении. 

Имајќи предвид дека во Законот за облигационите односи уредена е 

пресметка на договорна и казнена камата како камата на долг, со последните 

измени и дополнувања на Законот за облигациони односи, двете камати не се 

земени во предвид за регулација со тоа законско решение со што граѓаните и 

натаму плаќаат висока законска казнена камата, како и камата на камата 

(анатоцизам) која многу често го надминува главниот долг и е на директна штета на 

граѓаните.  

Имајки ги предвид правните односи кои се создаваат помеѓу граѓаните, 

физичките лица односно должници  од една страна и правните лица од друга страна 

како даватели на јавни услуги за вода, струја, парно итн. – слободно може да се 

заклучи дека примената на измената на законот за облигациони односи воопшто не 

ја подобрило ова состојбата од причина што во овие односи не може да постои 

договорна камата, туку за задоцнување во плаќањето најважна е регулација на  

законската казнена камата. 

На оваа состојба и потребата од регулација континуирано укажува и 

Народниот правобранител (Омбудсман) но, и досегашните јавни случаи и случаи 

на социјалните  мрежи  покажаа дека граѓаните се заложници на долгови и за 

минимален заостанат долг за комуналии од неколку денари добиваат енормни 

сметки за присилна наплата, во висина од повеќе илјадници денари!? 

 За постигнување на реални и посакувани ефекти кај граѓаните во оваа 

област се предвидува предметното дополнување на Законот за облигационите 

односи. Впрочем, забраната на анатоцизам (т.е. течење „камата на каматата“), 

историски и компаративно гледано, ја имало и ја има во сите нам познати правни 

системи: римското, византиското, отоманското/шеријатското, англо-саксонското и 

евро-континенталното право! 

 

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ-ЗАКОНОТ 

Со предложеното дополнување се допрецизира и доразработува делот на 

институтот казнена камата и истовремено со предложеното решение се 

заштитуваат должниците од исплата на енормно високи износи на име затезна 

камата која многу често го надминува износот на главниот долг. 

Законот чие донесување се предлага се заснова на истите начела на кој е 

заснован основниот закон. 

 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ  ВРЗ 

БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Предлог на закон за дополнување на Законот за за облигационите односи  не  

предизвикува никакви финансиски последици врз Републичкиот буџет и другите 

јавни финансиски средства. 

 

IV.  ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА 

СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, 

ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА 

МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ  

За спроведувањето на Предлог на законот за дополнување на Законот за 

облигационите односи не се потребни финансиски средства и истиот нема да има 

финасиски последици врз Републичкиот буџет. 

 

V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ ЗАКОНОТ 

Со оглед на тоа што не се работи за сложен и обемен закон, согласно член 

170 од Деловникот на Собранието на Република Македонија, предлагаме Предлог 

на  законот за дополнување на Законот за облигационите односи да се донесе по 

скратена постапка. 

ПРЕДЛОГ НА ЗАКОН  

ЗА ДОПОЛНУВАЊЕ НА ЗАКОН ЗА ОБЛИГАЦИОНИТЕ ОДНОСИ 

 

Член 1 

Во Законот за облигационите односи („Службен весник на Република 

Македонија“ број 18/2001, 4/2002, 5/2003, 84/2008, 81/2009 и 161/2009 и „Службен 

весник на Република Северна  Македонија“ број 215/21), по членот 268-а, се додава 

нов член 268-б, кој гласи: 

„Член 268-б 

Забрана на анатоцизам 

Казнената камата престанува да тече, по сила на закон, кога сумата на 

втасаните, а неисплатени камати ќе ја достигне висината на главницата.“ 

 

 

Член 2 

Овој закон влегува во сила со денот на објавувањето во „Службен весник на 

Република Северна Македонија“. 

ОБРАЗЛОЖЕНИЕ НА ПРЕДЛОГ ЗАКОНОТ 

ЗА ДОПОЛНУВАЊЕ НА ЗАКОНОТ ЗА ОБЛИГАЦИОНИТЕ ОДНОСИ 

 
 
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-

ЗАКОНОТ ЗА ДОПОЛНУВАЊЕ НА ЗАКОНОТ ЗА ОБЛИГАЦИОНИТЕ ОДНОСИ 
 

Предлог законот за дополнување на Законот за облгационите односи содржи 
2 члена. 

Со членот 1  се ограничува до кога тече и кога престанува казнената камата  
со што директо се штитат граѓаните должници од досегашното енормно исплаќање 
на долгот. 

Со членот 2 се уредува  влегување во сила со денот на објавувањето во 
Службениот весник. 

 
 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 
 
Решенијата содржани во предложените одредби се меѓусебно поврзани и 

прават правна целина. 
 

 
 III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

 
Со  предложеното законско решение ќе се обезбеди правна сигурност кај 

граѓаните и ќе се елиминира законската можност за исплата на казнена камата од 

страна на должникот, на доверителите за дадени услуги  која е повисока од 

главницата. 

Со овие законски одредби ќе се воспостави правен ред и правила со кои ќе 

се елиминира  досегашната  законска можност за исплата на енормни високи 

казнени камати.    

ИЗВОД 

ТЕКСТ НА ОДРЕДБИТЕ  
ОД ЗАКОНОТ ЗА ОБЛИГАЦИОНИТЕ ОДНОСИ, КОИ СЕ ДОПОЛНУВААТ 

 

 

 

Примена на одредбите за казнената камата 

Член 268-а 

Правилата од овој закон кои се однесуваат на казнената камата ќе се 

применуваат на сите должничко - доверителски односи, освен ако за некои од нив 

поинаку не е определено со друг закон. 


